
ABSTRAK 

Pendidikan Islam, khususnya bidang al-Quran, merupakan tunjang utama dalam pembentukan sahsiah 

dan rohani murid sekolah rendah. Keperluan untuk memastikan penguasaan bacaan al-Quran yang 

menyeluruh menuntut sistem pemantauan yang efisien, mudah diurus dan responsif terhadap keperluan 

murid. Namun, pelaksanaan perekodan manual sering kali berdepan isu seperti kehilangan data, 

ketidakseragaman capaian, kelewatan pelaporan serta kesukaran melaksanakan intervensi berasaskan 

data. Bagi mengatasi cabaran ini, inovasi e-Rekod Tasmik Raudzati (e-RTR) dibangunkan sebagai satu 

sistem digital yang berfungsi untuk memperkemas pengurusan data bacaan tasmik murid secara 

sistematik dan berpusat. Sistem e-RTR dibina menggunakan platform Google Sheets bagi membolehkan 

guru merekod bacaan al-Quran murid secara terus semasa sesi tasmik dijalankan. Maklumat penting 

seperti kehadiran, tahap bacaan, fokus murid dan kategori pencapaian dapat direkod dengan teratur. 

Sistem ini turut dilengkapi fungsi penapisan data yang membantu guru mengenal pasti kumpulan murid 

tertentu dengan lebih mudah, sekali gus memudahkan perancangan dan pelaksanaan intervensi secara 

lebih tepat dan berkesan. Selain itu, guru boleh mengakses data secara kendiri pada bila-bila masa, 

bekerjasama secara langsung dengan guru lain, dan semua maklumat disimpan dengan selamat 

melalui Google Drive. Inovasi ini telah memberi kesan positif terhadap profesionalisme guru, 

kelancaran pengurusan tasmik dan keberkesanan intervensi murid. Tanpa memerlukan kos 

pembangunan, e-RTR mudah diadaptasi di mana-mana sekolah rendah dan berpotensi besar sebagai 

model pengurusan digital tasmik yang efisien, mampan dan selari dengan arus transformasi pendidikan 

digital negara. 

Kata Kunci: Digital, e-Rekod, Kemenjadian murid, Tasmik 

 

PENGENALAN 

Penguasaan bacaan al-Quran dalam kalangan murid sekolah rendah merupakan salah satu keutamaan 

dalam pendidikan Islam yang digariskan oleh Kementerian Pendidikan (KPM) melalui Dokumen 

Standard Kurikulum dan Pentaksiran Sekolah Rendah bagi mata pelajaran Pendidikan Islam (KPM, 

2015). Lebih khusus, dalam bidang al-Quran untuk Pendidikan Islam, KPM telah menetapkan bahawa 

setiap murid perlu menguasai bacaan al-Quran sekurang-kurangnya sebelum menamatkan alam 

persekolahan rendah (Shahrulanuar et. al., 2021). 

 Justeru, pelaksanaan aktiviti tasmik (mendengar dan menyemak) bacaan al-Quran perlu dilakukan 

secara berterusan dan disokong dengan satu sistem perekodan yang kemas, sistematik serta mudah 

diakses oleh guru (Mohd Izzuddin, Azmil, & Kamarulzaman, 2015). Perekodan yang berkesan bukan 

sahaja membantu dalam memantau perkembangan bacaan murid dari semasa ke semasa, malah turut 

berperanan sebagai asas utama dalam usaha memastikan kemenjadian murid dicapai secara 

menyeluruh. Melalui data yang lengkap dan tepat, guru dapat mengenal pasti tahap penguasaan murid 

dengan lebih terperinci serta merancang pengajaran dan intervensi yang bersesuaian (KPM, 2019). 

Namun begitu, kejayaan usaha ini sangat bergantung kepada keberkesanan sistem perekodan yang 

digunakan di peringkat sekolah. Oleh itu, penambahbaikan terhadap kaedah perekodan sedia ada amat 

penting bagi memastikan pengurusan data bacaan murid dapat dilakukan dengan lebih cekap, 

menyeluruh dan berimpak tinggi. 

 

PENYATAAN MASALAH  

Walaupun KPM telah menyediakan Buku Rekod Tasmik Individu sebagai medium rasmi penyimpanan 

data bacaan murid, pelaksanaan sistem rekod di peringkat sekolah masih bergantung kepada inisiatif 

guru atau pentadbiran sekolah masing-masing. Hal ini mengakibatkan berlakunya pelbagai kekangan 

dari aspek pengurusan dan keberkesanan penggunaan data tersebut. 

Dalam banyak keadaan, rekod yang disimpan hanyalah memenuhi keperluan pelaporan semata-mata 

dan tidak menyumbang secara langsung kepada pelaksanaan intervensi secara berfokus (Norliza, 

Fahimah, & Khadijah, 2013). Data yang direkod tidak dapat dimanfaatkan sepenuhnya untuk 

menganalisis tahap pencapaian murid secara menyeluruh atau membantu guru mengenal pasti murid 

yang memerlukan bimbingan tambahan. Keadaan ini menyukarkan guru untuk merancang dan 

melaksanakan intervensi yang tepat pada masanya. 

Berdasarkan pengalaman sebagai guru tasmik yang berkhidmat hampir 18 tahun, penyelidik 

bertanggungjawab menyelaras pelbagai aktiviti serta program berkaitan al-Quran di peringkat sekolah, 

termasuklah pengumpulan dan pengurusan data bacaan murid. Beberapa isu telah dikenal pasti sering 

timbul dan menghalang kelancaran proses pemantauan, antaranya ialah kehilangan fail rekod semasa 

dalam simpanan, maklumat yang sukar diperoleh oleh guru ganti, data yang tidak dikemaskini dengan 

tepat, serta kelewatan dalam proses analisis bacaan murid. Tambahan pula, ketiadaan satu sistem yang 

berpusat dan sistematik telah menyulitkan kerjasama antara guru dalam pelaksanaan intervensi yang 

berkesan. 

Bagi mengatasi isu ini, sistem e-Rekod Tasmik Raudzati (e-RTR) telah dibangunkan secara bersepadu 

sebagai satu bentuk intervensi digital. Sistem ini direka bentuk untuk memperkemas proses merekod, 

mengemaskini, menganalisis dan menyimpan data bacaan tasmik murid secara sistematik, berpusat dan 

mudah dicapai. Sistem ini juga bukan sahaja memudahkan guru dalam urusan perekodan dan pelaporan, 

malah membolehkan mereka membuat keputusan pedagogi yang lebih tepat berasaskan data yang sahih 

dan terkini. Dengan adanya sistem e-RTR ini, proses pelaksanaan intervensi dapat dilaksanakan dengan 

lebih cekap, terarah dan berimpak tinggi terhadap penguasaan bacaan al-Quran dalam kalangan murid. 

 

OBJEKTIF  

Inovasi sistem e-RTR dibangunkan berdasarkan objektif berikut: 

i. Menyediakan platform sistem perekodan digital yang sistematik, berpusat dan mudah diakses; 

ii. Meningkatkan ketepatan dan kebolehpercayaan data bacaan murid bagi tujuan pemantauan; 

dan 

iii. Membolehkan pelaksanaan intervensi secara lebih berfokus, cepat dan berimpak berdasarkan 

analisis data yang lebih sistematik dan terperinci. 

 

CIRI-CIRI INOVASI 

Inovasi sistem e-RTR dibangunkan sebagai sistem digital berasaskan platform Google Sheets secara 

dalam talian untuk menggantikan rekod tasmik manual yang lazim digunakan di peringkat sekolah. 

Inovasi ini menampilkan beberapa ciri utama yang menjadikannya sistem yang lebih sistematik, 

responsif dan selamat seperti: 

Platform Digital Berpusat 

Sistem e-RTR menggunakan Google Sheets sebagai medium utama, membolehkan semua data tasmik 

disimpan secara berpusat dan dapat diakses pada bila-bila masa melalui pelbagai peranti. Ia 

mengurangkan kebergantungan kepada buku rekod fizikal. 

Pengemaskinian Data Secara Langsung dan Automatik 

Sistem ini membolehkan guru merekod maklumat murid secara langsung semasa sesi tasmik 

berlangsung. Semua data yang dimasukkan akan dikemas kini secara automatik, dan hanya sedikit yang 

perlu proses salinan atau pemindahan manual pada setiap hujung bulan. 

Struktur Data Komprehensif 

Sistem e-RTR direka bentuk dengan medan input yang komprehensif meliputi pelbagai dimensi penting 

seperti maklumat asas murid, rekod bacaan, kategori bacaan, isu pembelajaran serta intervensi. Reka 

bentuk ini membolehkan guru mengumpul dan menganalisis maklumat secara menyeluruh. 

Integrasi Fungsi Analisis dan Visualisasi 

Ciri analitik terbina dalam membolehkan sistem menjana laporan secara automatik seperti carta, graf 

dan ringkasan pencapaian murid. Ini membantu guru dan pihak pentadbiran memahami tahap kemajuan 

murid dengan lebih jelas dan pantas. 

Kebolehaksesan dan Kolaborasi Masa Nyata 

Melalui Google Sheets, e-RTR menyokong kerjasama antara guru secara masa nyata, membolehkan 

lebih daripada seorang pengguna menyemak dan mengemaskini data secara serentak. Ini meningkatkan 

produktiviti dan keseragaman pelaksanaan program tasmik. 

Keselamatan Data dan Kawalan Akses 

Setiap fail e-RTR dilindungi dengan tetapan keselamatan Google Drive. Akses hanya diberikan kepada 

pengguna yang dibenarkan sahaja, sekaligus menjaga kerahsiaan maklumat murid. 

Mesra Pengguna dan Fleksibel 

Antara muka e-RTR disusun dalam bentuk jadual yang ringkas, mesra pengguna dan mudah untuk 

disesuaikan mengikut keperluan semasa sekolah atau individu guru. 

Penapisan dan Penjejakan Murid Secara Pintar 

Sistem e-RTR dilengkapi fungsi penapisan data mengikut kelas, tahap bacaan dan kategori pencapaian. 

Ini memudahkan guru untuk meneliti maklumat mengikut kumpulan murid yang spesifik. Selain itu, 

sistem turut mempunyai fungsi automatik untuk menyorot (highlight) murid kritikal yang memerlukan 

intervensi segera. 

  

PELAKSANAAN INOVASI 

 Inovasi e-RTR dilaksanakan secara langsung dalam amalan pengajaran dan pembelajaran (PdP) serta 

pengurusan data bacaan al-Quran murid melalui platform digital Google Sheets. Sistem ini digunakan 

semasa sesi tasmik dijalankan, di mana guru akan merekod bacaan al-Quran murid secara langsung 

terus ke dalam Google Sheets tanpa memerlukan pencatatan manual seperti ditunjukkan dalam Rajah 

1. 

 

Rajah 1.: Proses dan Perananan e-RTR. 

Selain itu, maklumat yang direkodkan merangkumi pelbagai komponen penting, iaitu: 

i. Maklumat asas murid: nama, nombor kad pengenalan dan kelas; 

ii. Rekod bacaan: tahap bacaan seperti Iqra’, Juzuk, atau Khatam; jumlah bilangan  dan tarikh 

tasmik terakhir; 

iii. Kategori bacaan: seperti tegar, lemah, sederhana, menguasai, baik serta sistem turus; 

iv. Pentaksiran isu dan masalah murid: kehadiran, tahap kesungguhan, bimbingan luar sekolah 

dan fokus bacaan semasa sesi; dan 

v. Program intervensi: termasuk program Speed Khatam, pra al-Quran, pulih Iqra’, dan tahsin 

al-Quran. 

Melalui penggunaan e-RTR, guru dapat mengenal pasti murid yang memerlukan intervensi dengan 

lebih cepat dan berfokus. Sistem ini juga membolehkan guru mengakses semula maklumat murid pada 

bila-bila masa, tanpa perlu merujuk fail fizikal. Selain itu,  sistem e-RTR membolehkan pentadbir dan 

guru penyelaras memantau data dengan lebih menyeluruh, sekali gus memudahkan pelaporan, analisis 

kemajuan murid, dan perancangan intervensi. Penggunaan Google Sheets sebagai platform utama 

bukan sahaja membolehkan akses kendiri dan kolaboratif antara guru, malah memastikan data disimpan 

dengan selamat menggunakan ciri keselamatan Google (Navarasan & Sundararajan, 2024). Ia turut 

menyokong kemaskini serentak, pemantauan berpusat dan penghasilan laporan automatik, menjadikan 

pengurusan data PdP lebih efisien, telus dan profesional (Aryuzianti, 2020). 

Pengisian dan Paparan muka Sistem e-RTR 

Rajah 2 menunjukkan contoh paparan  borang e-RTR dalam Google Sheets yang diisi oleh guru tasmik 

sebaik sahaja melaksanakan aktiviti tasmik. 

 

Rajah 2.: Borang Rekod e-RTR dalam Google Sheet. 

Seterusnya, Rajah 3 menggambarkan contoh rekod bacaan tasmik secara headcount untuk analisis 

mengikut kelas, pencapaian murid dan lain-lain bagi tujuan pemantauan dan intervensi bersesuaian 

mengikut tahap penguasaan bacaan murid. 

 

Rajah 3.: Analisis Bacaan Secara ‘Headcount’. 

 

IMPAK INOVASI 

Inovasi e-Rekod Tasmik Raudzati (e-RTR) memberi impak positif yang ketara dalam pengurusan dan 

pelaksanaan tasmik murid di sekolah rendah seperti yang ditunjukkan dalam Rajah 4. 

Rajah 4.: Peranan e-RTR Sebagai Nadi Peningkatan Bacaan Murid 

Antara impak utama yang turut dikenal pasti seperti: 

i. Memudahkan guru merekod bacaan murid secara real-time dan sistematik. Maklumat penting 

seperti tahap bacaan, kehadiran, dan isu pembelajaran direkod dalam satu platform digital yang 

tersusun. 

ii. Meningkatkan kecekapan pelaksanaan intervensi terhadap murid yang memerlukan bimbingan 

tambahan dapat dikenal pasti dengan lebih cepat melalui paparan data yang dianalisis secara 

automatik. Ini memudahkan guru merancang dan melaksanakan program intervensi yang lebih 

berfokus. 

iii. Mengurangkan risiko kehilangan dan kerosakan berbanding rekod manual kerana sistem digital 

berasaskan awan seperti e-RTR sentiasa tersimpan dan boleh dicapai bila-bila masa. 

iv. Meningkatkan kolaborasi dalam kalangan guru tasmik dengan mengakses data yang sama 

serentak, tanpa perlu menunggu atau berkongsi fail fizikal. Ini memudahkan pemantauan 

bersama serta memupuk kerjasama antara guru dan pentadbir dalam membuat keputusan. 

 

CADANGAN PENAMBAHBAIKAN 

Antara cadangan penambahbaikan sistem e-RTR ini adalah: 

i. Membangunkan aplikasi mudah alih khusus untuk e-RTR boleh meningkatkan pengalaman 

pengguna dengan antara muka yang lebih mesra, fungsi lebih pantas, serta integrasi notifikasi; 

ii. Menambah fungsi automatik untuk menjana laporan pencapaian murid dalam bentuk PDF yang 

boleh dicetak terus untuk tujuan dokumentasi, pemantauan, atau pembentangan kepada ibu 

bapa; dan 

iii. Menambah modul khas untuk membolehkan ibu bapa  membuat semakan perkembangan 

bacaan anak-anak mereka bagi melibatan waris dalam proses pembelajaran serta mendorong 

murid untuk lebih berdisiplin. 

 

RUMUSAN 

Inovasi sistem e-RTR telah berjaya memberikan impak yang signifikan dalam pengurusan dan 
pelaksanaan aktiviti tasmik al-Quran di sekolah rendah. Sistem ini memudahkan perekodan bacaan 
murid secara digital, meningkatkan kecekapan dalam mengenal pasti murid yang memerlukan 
intervensi, serta memudahkan pelaporan dan pemantauan data secara sistematik. Dengan penggunaan 
teknologi yang relevan dan mudah diakses, e-RTR menyelesaikan isu perekodan manual dan memberi 
ruang untuk pelaksanaan program intervensi yang lebih fokus dan berkesan. 

